
Við Íslendingar búum við einhver bestu lífskjör sem þekkjast í heiminum nú. Á síðustu öld braust þjóðin frá fátækt til bjargálna til ríkidæmis. Hin síðustu ár hefur mikill hagvöxtur eflt þrótt atvinnulífsins, aukið kaupmátt almennings og treyst undirstöðu velferðarþjónustu. Menningarstarfsemi stendur í blóma og margir líta til Íslendinga sem fyrirmyndar um hvernig er hægt að reka blómlegt samfélag þrátt fyrir smæð og það sem margir myndu kalla óblíðar aðstæður af náttúrunnar hendi.


Það er ekkert sjálfsagt við að byggja upp öflugt samfélag og það er ekki sjálfgefið að lífskjör haldist alltaf góð. Velgengnin getur verið völt. Ein af undirstöðum velferðar er gott umhverfi og skynsamleg umgengni við gjafir náttúrunnar. Ein ástæðan fyrir hnignun Íslands fyrr á öldum var hin mikla eyðing skóga og jarðvegs, sem enn hefur ekki verið að fullu stöðvuð, þótt víðast hafi vörn verið snúið í sókn með endurheimt landgæða. Skynsamleg nýting fiskistofna, orkulinda og annarra náttúrugæða er nauðsynleg til að kynslóðir framtíðarinnar geti búið við sömu eða betri kjör en við sem nú byggjum Ísland. Við þurfum að gæta þess að hafið í kringum landið verði ekki mengað. Við verðum að standa vörð um einstæða náttúru landsins, sem er aðdráttarafl fyrir sívaxandi fjölda ferðamanna og stór hluti sjálfsmyndar okkar sem þjóðar. Við verðum að taka þátt í alþjóðlegri samvinnu við að koma í veg fyrir hættulegar loftslagsbreytingar og önnur hnattræn umhverfisvandamál. Öll þessi mál þarfnast öflugrar umræðu og ábyrgrar stefnumótunar.

Sú viðleitni að byggja upp og viðhalda efnahagslegri og félagslegri velferð án þess að ganga á höfuðstól náttúrunnar og rétt kynslóða framtíðarinnar hefur fengið heitið “sjálfbær þróun” á íslensku. Þjóðir heims hafa gert sjálfbæra þróun að hornsteini í alþjóðlegum sáttmálum og viðamiklum framkvæmdaáætlunum sem samþykktar voru í Ríó de Janeiró árið 1992 og Jóhannesarborg tíu árum síðar. Íslensk stjórnvöld hafa sett fram stefnumörkun um sjálfbæra þróun, nú síðast árið 2002. Þær megináherslur sem hér eru settar fram eru byggðar á þeirri stefnumörkun, þar sem leitast er við að skilgreina nokkur brýnustu verkefnin undir þeim langtímamarkmiðum sem þar voru sett fram.


Það er von mín að þessi drög að megináherslum stjórnvalda í málefnum sjálfbærrar þróunar á árunum næstu árum veki viðbrögð allra sem áhuga hafa á málefninu. Ég á von á lifandi umræðu um leiðir að sjálfbærri þróun á IV. Umhverfisþingi 18.-19. nóvember 2005 og að þessi umræða muni eflast enn frekar að umfangi og skilningi á komandi árum.
Sigríður Anna Þórðardóttir 

umhverfisráðherra
Inngangur

Árið 2002 samþykkti ríkisstjórnin stefnumörkun um sjálfbæra þróun í íslensku samfélagi, undir heitinu "Velferð til framtíðar". Stefnumörkunin var sett til 2020, en í þeim tímaramma fólst að henni er ætlað að vera lifandi verkefni í reglulegri endurskoðun. Í stefnumörkuninni voru sett upp 17 markmið, sem var raðað í fjóra flokka: I. Heilnæmt og öruggt umhverfi, II. verndun náttúru Íslands, III. sjálfbær nýting auðlinda og IV. hnattræn viðfangsefni. Þessari kaflaskiptingu er haldið í þessarri uppfærslu af stefnumörkuninni. Undir hverju hinna sautján markmiða voru sett undirmarkmið, sem einnig eru sett fram óbreytt og eru feitletruð í textanum. Þá eru tilgreindar leiðir til að ná markmiðunum, sem voru hugsaðar til skemmri tíma, en voru ótímasettar. Þessar leiðir að markmiðum eru uppfærðar hér og tímasettar og eru settar fram sem ”megináherslur 2006-2009”. Síðast en ekki síst voru sett fram undir köflunum tölulegar vísbendingar, sem eiga að varpa ljósi á stöðu mála, árangur aðgerða og hvernig miðar í átt að settum markmiðum. Uppfærðar tölulegar vísbendingar eru settar fram í sérstöku riti á fjórða Umhverfisþingi.

Stefnumörkunin er ekki framkvæmdaáætlun, sem tiltekur allar aðgerðir sem ráðist verður í á komandi árum, eða eru nú þegar í gangi, heldur er henni ætlað að "vera grunnplagg sem stjórnvöld og aðrir geta notað til þess að sjá og móta forgangsverkefni Íslands á sviði sjálfbærrar þróunar" eins og  segir í stefnumörkuninni frá 2002. Þar segir ennfremur: "[Stefnumörkuninni] er ætlað annars vegar að veita upplýsingar um meginmarkmið og áherslur íslenskra stjórnvalda og hins vegar að veita leiðsögn um framtíðarstefnumótun á mikilvægum sviðum." Flest þeirra verkefna sem stefnumörkunin tekur til eru í vinnslu og skýrum farvegi í stjórnsýslunni en áherslur í henni geta orðið til þess að hrinda nýjum verkefnum af stað eða efla vinnu sem þegar er í gangi. Það er undir stjórnvöldum hverju sinni komið hvernig þau nýta sér þessa stefnumörkun en gildi hennar ræðst einnig að miklu leyti af því hvort hún verður til þess að efla umræðu í fjölmiðlum og meðal áhuga- og hagsmunasamtaka og almennings. 


Við samþykkt stefnumörkunarinnar árið 2002 var ákveðið að fjalla um hana og endurskoða að jafnaði á fjögurra ára fresti. Endurskoðun hennar verður meginviðfangsefni fjórða Umhverfisþings í nóvember 2005. Ætlunin er að annað hvert Umhverfisþing - en þau eru haldin á tveggja ára fresti - fjalli um endurskoðun stefnumörkunarinnar. 


Meðfylgjandi drög verða rædd á Umhverfisþingi, auk þess sem samtök, stofnanir og einstaklingar geta sent inn athugasemdir við þau skriflega fyrir 15. janúar 2006. Með hliðsjón af umræðu og athugasemdum sem berast munu drögin verða endurskoðuð og að því loknu mun umhverfisráðherra leggja þau fyrir ríkisstjórn til samþykktar.


Gerð stefnumörkunar Íslands um sjálfbæra þróun er í samræmi við ákvæði Dagskrár 21 frá 1992 og framkvæmdaáætlunarinnar sem samþykkt var í Jóhannesarborg árið 2002. Ekki er til nein samræmd alþjóðleg forskrift um hvernig stefnumörkun af þessu tagi skuli háttað, heldur eru ríki heims hvött til að marka stefnu út frá sínum eigin forsendum og forgangsmarkmiðum. Meðfylgjandi drög að uppfærðri stefnumörkun svipar að mörgu leyti til sambærilegra áætlana hjá öðrum ríkjum. Þess ber þó að gæta að viðfangsefni og áherslur hér á Íslandi eru á margan hátt ólíkt því sem gerist meðal nágrannaþjóða okkar. Stefnumörkun af þessu tagi hefur því ekki einungis gildi hér innanlands, heldur kynnir fyrir öðrum ríkjum og alþjóðasamfélaginu hver viðfangsefni Íslands og áherslur eru. 

Megináherslur 2006-2009

I. Heilbrigt og öruggt umhverfi
1. Heilnæmt andrúmsloft

1.1     
Íbúar landsins búi við heilnæmt andrúmsloft þar sem mengun verði undir ströngustu mörkum á Evrópska efnahagssvæðinu.

1.2
Loftmengun af völdum umferðar, iðnaðar og annarrar starfsemi verði haldið í lágmarki eftir því sem kostur er.

1.3
Dregið verði úr loftmengun á höfuðborgarsvæðinu þannig að hún verði umtalsvert lægri innan nokkurra ára en í dag.


- Nefnd á vegum umhverfisráðuneytis mun undirbúa aðgerðaáætlun gegn mengun af völdum svifryks á höfuðborgarsvæðinu í kjölfar niðurstaðna rannsókna á eðli mengunarinnar og í ljósi þess að mengunin virðist fara vaxandi. Helstu áfangar í þeirri vinnu verða: 1) Árið 2006 er von á niðurstöðum rannsókna á eðli rykmengunar á höfuðborgarsvæðinu; 2) í kjölfar þeirra geri nefndin tillögur um hvernig skuli brugðist við með beinum aðgerðum svo sem vegna umferðar (2007). Umhverfisstofnun, Lýðheilsustofnun og aðrir til þess bærir aðilar meta áhrif rykmengunar á heilsu fólks (2007).

- Unnin verður úttekt á loftgæðum á landsbyggðinni með færanlegum útbúnaði, einkum á helstu þéttbýlisstöðum og þar sem er mengandi iðnaður. Einnig verða gerðar bakgrunnsmælingar á mengun fjarri þekktum uppsprettum mengunar.

- Daglegar upplýsingar um loftmengun á höfuðborgarsvæðinu, sem nú eru birtar á heimasíðu UST, verða settar fram á auðskiljanlegan hátt og sem best aðgengilegar öllum, þannig að auðvelt verði að sjá hver loftmengun er hverju sinni miðað við meðaltalsgildi og heilbrigðismörk.

2. Hreint og heilnæmt ferskvatn

2.1
Allir íbúar landsins eigi kost á nægu heilnæmu vatni, sem er ómengað af efnum og örverum, til neyslu og annarra nytja. 

2.2 
Tilvik þar sem neysluvatn mengast heyri til undantekninga. 

2.3 
Mengun í ám og stöðuvötnum verði engin eða svo lítil að hún hafi ekki áhrif á vistkerfi ferskvatns, fiskgengd eða útivistargildi.


- Vöktun á nytjavatni verður efld þannig að upplýsingar um gæði vatns séu aðgengilegar neytendum.

- Lokið verður við skráningu upplýsinga um vatnsból sem þjóna byggð og matvælafyrirtækjum.

3. Örugg matvæli

3.1
Neytendur geti ávallt treyst því að á boðstólum séu eingöngu matvæli sem eru örugg til neyslu.

3.2
Merkingar á matvælum veiti fullnægjandi upplýsingar um innihald vörunnar. 

3.3 
Ísland verði ávallt virt sem framleiðandi heilnæmra og öruggra matvæla úr hágæða hráefnum í ómenguðu umhverfi.


- Merking á erfðabreyttum matvælum verður tekin upp í síðasta lagi í ársbyrjun 2007.

- Sett verður reglugerð um rekjanleika matvæla, þar sem gerð verður almenn krafa um að hægt sé að rekja matvæli til framleiðenda, svo bregðast megi skjótt og rétt við sýkingum og öðrum vandamálum og auka öryggi matvæla.

- Matvælarannsóknir á vegum ríkisins verða sameinaðar undir einn hatt í því skyni að styrkja íslenskan matvælaiðnað og orðspor hans fyrir gæði og öryggi.

4. Umhverfi án hættulegra efna


4.1
Notkun efna og efnavöru ógni ekki heilsu manna og umhverfi.

4.2
Neytendur fái fullnægjandi upplýsingar um hvernig beri að nota vöru og um hugsanlega áhættu sem stafað getur af efnum í vörunni.

4.3
Dregið verði úr notkun sæfi- og varnarefna.

4.4
 Losun efna sem eru hættuleg heilbrigði og umhverfi verði takmörkuð eins og mögulegt er og verði hætt innan aldarfjórðungs.


- Unnin verður aðgerðaáætlun um hvernig Ísland mun hrinda í framkvæmd ákvæðum Stokkhólms-samningsins um takmörkun á losun þrávirkra lífrænna efna. 

- Aukin verður fræðsla til almennings um helstu flokka hættulegra efna, tilvist þeirra og hættur fyrir fólk.

5. Útivist í sátt við náttúruna


5.1
Réttur almennings að frjálsu aðgengi að náttúru landsins (almannaréttur) verði ekki skertur nema þegar brýna nauðsyn ber til vegna náttúruverndarsjónarmiða. 

5.2
Tekið verði tillit til útivistargildis svæða við skipulag og ákvarðanir um 

landnýtingu.

5.3     
Vöxtur verði í ferðaþjónustu á Íslandi og honum verði mætt með aðgerðum sem komi í veg fyrir skaða á náttúrunni vegna aukinnar umferðar.


- Brugðist verður við niðurstöðum rannsókna á þolmörkum ferðamannastaða með því að gera aðgerðaáætlun fyrir viðkomandi staði þar sem þörf er talin á viðbrögðum sem miði að því að tryggja að staðirnir verði ekki fyrir skemmdum vegna álags.

- Gert verður átak í að leggja og merkja göngustíga í þjóðgörðum og á friðlýstum svæðum í því skyni að bæta aðgengi almennings að náttúru landsins og efla getu staðanna til að taka á móti vaxandi ferðamannastraumi.

6. Varnir gegn náttúruvá

6.1
Allir íbúar landsins búi við ásættanlegt öryggi með tilliti til náttúruvár.

6.2
Landnýtingu verði hagað með tilliti til náttúruvár.

- Hafin verður skipuleg vinna á vegum Veðurstofu Íslands við hættumatá landsvísu vegna náttúruvár, s.s. eldgosa, jarðskjálfta, flóða, ofsaveðurs o.fl.

II. Verndun náttúru Íslands
7. Vernd lífríkis Íslands


7.1
Viðhaldið verði fjölbreytileika tegunda og vistgerða.

7.2
Forðast verði eins og kostur er að skerða frekar votlendi, birkiskóga og önnur lykilvistkerfi Íslands. 

7.3 
Unnið verði að endurheimt votlendis og annarra mikilvægra vistkerfa þar sem slíkt er talið mögulegt.

- Unnin verður áætlun um endurheimt náttúrulegra vistkerfa, þar á meðal birkiskóga á grundvelli stefnumörkunar um líffræðilega fjölbreytni. Áætlunin  verður felld inn í næstu Náttúruverndaráætlun sem taka á gildi árið 2009.

- Gerð verður áætlun um stóraukna endurheimt votlendis..

- Umhverfisstofnun verður falið, í samvinnu við Náttúrufræðistofnun Íslands, að undirbúa friðlýsingu þriggja nýrra Ramsar-svæða fyrir árslok 2007.

8. Vernd sérstæðra jarðmyndana

8.1
Fjölbreytni jarðmyndana verði varðveitt með því að vernda þær sem eru sérstakar eða einstakar á svæðis-, lands- eða heimsvísu. 

8.2
Gengið verði frá skipulegu yfirliti yfir jarðmyndanir á Íslandi sem verði grunnur að markvissri verndun þeirra.

- Mati á verndargildi háhitasvæða verður lokið 2008.

9. Vernd víðerna

9.1
Tryggt verði að stór samfelld víðerni verði áfram að finna í óbyggðum Íslands.

9.2
Reynt verði að byggja mannvirki utan skilgreindra víðerna en þar sem slíkt er ekki mögulegt verði þess gætt að þau valdi sem minnstu raski og sjónmengun.

- Vatnajökulsþjóðgarður verður settur á laggirnar í samræmi við tillögur sem fyrir liggja. Þjóðgarðurinn mun taka til stórs svæðis norðan Vatnajökuls í viðbót við jökulhettuna sjálfa og svæði sunnan jökulsins.

- Umhverfisstofnun í samvinnu við Landmælingar Íslands mun viðhalda og birta reglulega kort yfir víðerni samkvæmt viðurkenndum skilgreiningum. 
- Unnið verður að lokun ákveðinna slóða á grundvelli kortlagningar vega og slóða á hálendi, sem getur orðið til að endurheimta svæði sem falla undir skilgreiningu á víðerni.

III. Sjálfbær nýting auðlinda
10. Sjálfbær nýting auðlinda hafsins

10.1
Nýting fiskistofna og annarra lifandi auðlinda hafsins verði ávallt sjálfbær og byggi á bestu tiltækum vísindalegum niðurstöðum. 

10.2
Veiði úr stofnum, þar sem sýnt hefur verið fram á með vísindalegum rökum að takmarka þarf sókn, skal lúta veiðistjórnun þar sem beitt verði varúðarsjónarmiðum til að ná fram hámarksafrakstri stofna til langs tíma. 

10.3
Þróuð verði langtímastefna fyrir nýtingu einstakra stofna, m.a. með þróun aflareglna og beitingu fjölstofnanálgunar þar sem því verður við komið. 

10.4 
Aðferðir og stjórnun nýtingar á lifandi auðlindum sjávar taki mið af fjölþættu samspili í lífríki sjávar og miði að því að lágmarka neikvæð áhrif nýtingar á aðra lífríkisþætti.

- Lokið verður endurskoðun aflareglu og þróaðar verði aflareglur fyrir fleiri tegundir

- Beitt verður vistkerfisnálgun. Unnið verður að skilgreiningu hugtaksins og því að treysta þekkingargrundvöll þess. Þekkingarstarf þetta verður þróað hér innanlands, í norrænu sem og öðru  fjölþjóðlegu samstarfi.

- Stuðlað verður að verndun líffræðilegrar fjölbreytni og friðun þess sem sérstakt er í hafinu á grundvelli vísindalegrar þekkingar og heildarmats að teknu tilliti til nýtingar hvers svæðis.

11.  Sjálfbær gróðurnýting og endurheimt landgæða

11.1
Þær auðlindir landsins sem felast í jarðvegi og gróðri, þar með töldum skógi, verði nýttar á sjálfbæran hátt samk væmt bestu vísindalegri vitneskju. 

11.2
Beit verði stjórnað með tilliti til nýtingarþols og hættu á jarðvegseyðingu. 

11.3
Unnið verði skipulega að landgræðslu á eyddum og rofskemmdum svæðum, í samræmi við markmið landnýtingar og náttúruverndar á hverju svæði. Hraðfara jarðvegseyðing verði stöðvuð, sérstaklega í byggð og á láglendi. 

11.4
Uppbygging nytjaskóga verði til að efla byggð og atvinnu í dreifbýli og falli sem best að landslagi og vistkerfi landsins.

- Ræktun skóga á tímabilinu mun hafa fjölþætt markmið, þar á meðal að endurheimta fjölbreytt vistkerfi landsins, vernda jarðveg, binda kolefni, auka tækifæri almennings til útivistar, byggja upp skógarauðlind og efla þar með sjálfbæra byggðaþróun og atvinnu í dreifbýli.

- Hefja skal vinnu við Hekluskóga á næstu árum, þ.e. endurheimt birkiskóga á 100.000 ha svæði norðan, vestan og sunnan við Heklu sem hafi m.a. það hlutverk að binda öskufall og draga úr skemmdum af völdum þess.

12. Aukin nýting endurnýjanlegra orkugjafa

12.1
Endurnýjanlegar orkulindir landsins verði nýttar með hagkvæmni- og umhverfissjónarmið að leiðarljósi.

12.2
Hlutfall endurnýjanlegra orkugjafa í orkunotkun þjóðarinnar verði aukið og að því stefnt að notkun jarðefnaeldsneytis verði óveruleg innan fárra áratuga. Stefnt verði að því að farartæki nýti orku sem framleidd er með endurnýjanlegum orkugjöfum eins fljótt og kostur er og hagkvæmt þykir.

12.3
Skipulag raforku- og hitaveitumála verði með þeim hætti að skilvirkni, öryggi og heildarhagkvæmni þess verði sem best tryggð.

12.4
Stuðlað verði að aukinni orkunýtni.

- Áfram verður unnið að gerð rammaáætlunar um nýtingu vatnsafls og jarðvarma. Unnið verður að nauðsynlegum grunnrannsóknum á náttúrufari hugsanlegra virkjunarkosta. Jafnfram verður unnið að frumrannsóknum og áætlunum fyrir þá virkjunarkosti sem fjallað verði um í rammaáætlun. Kostað verður kapps um að samþætta sjónarmið nýtingar og verndunar við áframhaldandi vinnu við verkefnið.

- Áfram verður haldið leit við jarðhitaleit á köldum svæðum landsins og stutt við uppbyggingu nýrra hitaveitna þar sem hagkvæmt þykir. 

- Sett verður löggjöf um starfsemi hitaveitna þar sem áhersla verður lögð á að tryggja hagsmuni og öryggi notenda. Leitast verður við að auka afhendingaröryggi og gæði orku eins og kostur er. 

- Þess verður freistað að skapa hvata til betri orkunýtni meðal annars með bættri tækni. Þá verður aukin áhersla lögð á að nýta enn frekar þá miklu orku sem vannýtt er á þeim háhitasvæðum landsins sem virkjuð hafa verið til raforkuframleiðslu.

13. Minnkun og bætt meðhöndlun úrgangs


13.1
Dregið verði úr myndun úrgangs eftir því sem kostur er og hann meðhöndlaður þannig að hann valdi sem minnstum neikvæðum áhrifum á umhverfið. Tryggja þarf að spilliefni berist ekki út í umhverfið. 

13.2
Náð verði tölulegum markmiðum um aukna endurnýtingu úrgangs, s.s. umbúðaúrgangs, lífræns úrgangs, rafeindabúnaðar og raftækja. 

13.3
Við verðmyndun vöru verði gert ráð fyrir förgunarkostnaði.

- Ábyrgð framleiðenda á úrvinnslu úrgangs verður aukin.
- Gengið verður eftir að áætlanir sveitarstjórna um sorphirðu verði unnar á grundvelli fyrirliggjandi landsáætlunar.

- Bannað verður að urða sláturúrgang frá og með 1. janúar 2009 og annan lífrænan úrgang árið 2015.

IV. Hnattræn viðfangsefni 
14. Hreint haf


14.1
Styrkur manngerðra mengunarefna í sjávarfangi úr hafinu umhverfis Ísland sé ávallt undir ströngustu viðmiðunarmörkum innlendra sem erlendra heilbrigðisyfirvalda. 

14.2
Losun skaðlegra efna í hafið frá skipum og landi hverfi með öllu, ekki síst losun þrávirkra lífrænna efna, geislavirkra efna og þungmálma. 

14.3
Ísland verði áfram leiðandi í alþjóðlegu samstarfi og aðgerðum gegn mengun hafsins.

- Hafrannsóknastofnunin mun á næstu árum samkvæmt samningi við Fráveitunefnd umhverfisráðuneytis og í samvinnu við Umhverfisstofnun kortleggja mengun vegna næringarefna við strendur landsins. Búist er við að slík mengun sé víðast hvar hverfandi en gripið verður til aðgerða ef hún reynist einhvers staðar óviðunandi. Upplýsingar eiga að liggja fyrir á árinu 2006.

- Framkvæmdum við umbætur í fráveitumálum verður haldið áfram á næstu árum, þótt framkvæmdum við helstu þéttbýlisstaði sé víðast hvar lokið eða þær komnar á góðan skrið.

- Ísland mun styðja gerð alþjóðlegs samnings eða aðgerðaáætlun gegn kvikasilfursmengun og mun stuðla að því að fleiri þrávirk efni verði tekin inn í Stokkhólms-samninginn í viðbót við þau tólf sem samningurinn tekur á nú.

15. Takmörkun loftlagsbreytinga af mannavöldum

15.1
Ísland taki virkan þátt í alþjóðlegu samstarfi sem miðar að því að koma í veg fyrir hættulega röskun á veðrakerfum jarðarinnar af manna völdum með því að draga úr útstreymi og auka bindingu gróðurhúsalofttegunda hér á landi.

15.2
Dregið verði úr notkun jarðefnaeldsneytis.

15.3
Íslenskri sérþekkingu á nýtingu endurnýjanlegra orkugjafa verði miðlað til þróunarríkjanna.

- Auknar rannsóknir verða gerðar á breytingum á loftslagi og náttúrufari á Íslandi og svæðinu kringum landið, meðal annars í tengslum við Alþjóða heimskautaárið 2007-2008. Hafin verður regluleg vöktun á loftslagsbreytingum og hugsanlegum afleiðingum þeirra á Golfstrauminn, bráðnun jökla og lífríki landsins og hafsins.

- Stjórnvöld munu leggja aukna áherslu á útflutning á loftslagsvænni tækni, m.a. hvað viðvíkur beislun jarðvarma og aukna sparneytni í skipum. 

- Áfram verður unnið að því að beita hagrænum aðgerðum til að hvetja til notkunar umhverfisvænni farartækja og eldsneytis.

- Átak verður gert til að endurheimta votlendi í því skyni að binda aukið kolefni í jarðvegi.
16. Vernd ósonlagsins

16.1
Ísland verði áfram í hópi þeirra ríkja heims sem fremst eru í takmörkunum á notkun og losun ósoneyðandi efna. 

16.2
Stefnt verði að því að notkun ósoneyðandi efna verði hætt á Íslandi árið 

2010.

- Frá 1. janúar 2010 verður ekki lengur heimilt að flytja inn ósoneyðandi kælimiðla. Takmörkunin nær ekki til innflutnings á endurunnum efnum fyrr en árið 2015.

17. Vernd líffræðilegrar fjölbreytni

17.1
Tryggt verði að líffræðileg fjölbreytni vistgerða og vistkerfa á Íslandi verði viðhaldið með því að vernda tegundir dýra, plantna og annarra lífvera, erfðaauðlindirnar sem þær búa yfir og búsvæði þeirra. 

17.2
Öll nýting hinnar lifandi náttúru fari fram á sjálfbæran hátt. 

17.3
Við framkvæmdir sem raska eða breyta lifandi náttúru verði beitt varúðarsjónarmiði og vistkerfisnálgun þannig að neikvæðum áhrifum á vistkerfi verði haldið í lágmarki.

- Lokið verður við stefnumörkun stjórnvalda um vernd líffræðilegrar fjölbreytni á árinu 2006 og hún samþykkt í ríkisstjórn. 

- Cartagena-bókunin við Samninginn um líffræðilega fjölbreytni, sem fjallar um erfðabreyttar lífverur, verður fullgilt af Íslands hálfu á árinu 2006.

- Stefnt er að friðun nokkurra svæða á árunum 2006-2009 til að vernda kaldsjávarkóralla og önnur botndýrasamfélög sem hafa hátt verndargildi.

